
Abstract: This research paper is shown analyzes of Kazakh ethnic protest in 1990 at Mongolia. Author did two field trip to Bayan-Ulgii and Alma-Ata, Kazaxstan, met twenty people and made interview. Also the new archive documents discovered from Bayan-Ulgii aimag level archive and Central Archive, MPRP archive.
The theoretical approach if this study suggest that the “Tilly’s contentious politics” with three aspects such as “nationalistic mobilization”, “political opportunity’s”, and “soft weakly regime”. I approved that one hypothesis that the protest is related ethnic identity of Kazakhs.

Монголын 1990 оны ардчилсан хувьсгал нь угсаатны шинжтэй дайчлагааг идэвхжүүлсэн юм. Ялангуяа олон янзын угсаатны бүлгүүд амьдардаг аймгуудад угсаатны “ижилсэл”-г эрэлхийлсэн угсаатны шинж чанартай эсэргүүцэл урьд өмнө байгаагаагүйгээр давалгаалжээ. Тиллигийн тодорхойлсон “эсэргүүцлийн урын сан”-гийн баялаг хэлбэрүүдээр тухайлбал өргөх бичиг барих, хөдөлгөөн, холбоо байгуулах, цахилгаан илгээх, шаардах бичиг, жагсаал цуглаан, улс төрийн суулт, өлсгөлөн зарлах зэргээр илэрч байв. Энэ үйл явц нь угсаатны бүлгүүд өөрийн хэл соёлыг сэргээх шаардлагыг 1988 оноос эхлээд тавьж эхэлсэн бөгөөд улмаар автономи болох шаардлагыг 1990 онд дэвшүүлэх хүртэл үргэлжилсэн юм. Энэхүү өгүүлэлд ерээд оны үеийн монголын казах угсаатны эсэргүүцлийг судалсан судалгааны үр дүнгээс танилцуулах юм.
1986 оны 12-р сарын 17-18-ны өдрүүдэд Казахстаны Алма-Ата хотод залуучуудын жагсаал болж улмаар үймээн (riot) дэгджээ. Жагсаалд арван мянга хүртэл хүн оролцов (Beissinger, 2002, хууд. 73). Зарим эх сурвалжийн мэдээлж байгаагаар үйл явдал эхлэнгүүт Дотоод явдлын яамны тусгай бэлтгэгдсэн ангиудыг Зөвлөлтийн найман хотоос Алма-Ата руу ирүүлсэн бөгөөд 1.7 мянган хүн шархдаж, 8.5 мянган хүн баривчлагдсан. Нэлээд хэдэн хүн амиа алджээ (Рысбай, 1991, хууд. 6). Казахстаны Коммунист намын ЕНБД Динмухамед (Димаш) Ахмедович Кунаевыг 1986 оны 12-р сарын 16-ны өдөр “авлига”-ын асуудлаар буруутгаж огцруулж улмаар орос хүнийг оронд нь томилсон. Ингэж казах биш хүнийг даргаар томилсон явдлыг жагсагчид эсэргүүцэв. М.Бейсинжир үүнийг ЗХУ-ын хамгийн анхны угсаатны эсэргүүцлийг харуулсан жагсаал байсан гэж үзсэн. Чухам үүнээс хойш 1991 он хүртэл ЗХУ-ын Казахуудын угсаатан-үндэсний шинжтэй жагсаал 83 удаа, салан тусгаарлах зорилготой жагсаал 14 удаа хийсэн нь Балтийн ба Кавказын орнуудтай харьцуулахад бага боловч Төв Азийн болон бусад угсаатнуудтай харьцуулахад өндөр үзүүлэлт юм (Beissinger M. R., 2002, хууд. 210). Чухам Казахстанд болсон энэ эсэргүүцлийн талаар хэвлэлээр өргөн мэдээлээгүй боловч монголын казахууд янз бүрийн сувгаар мэдээлэл авсан байв.

1989 оны хүн амын тооллогоор Монголд нийт 2,043,954 хүн оршин сууж байснаас 1,610,424 халх, 120,506 казах, 55,208 дөрвөд, 35,444 буриад, 39,233 баяд, дариганга 29,040, урианхай
21,325, захчин 22,998, дархад 14,757, торгууд 10,050 өөлд 9,188, хотон 6,076, мянгат 4,760,
барга 2,130, үзэмчин 2,086, харчин 101, цахар 44, хотгойд 202, узбек 331, хорчин 83, тува 2,153 гэж бүртгүүлжээ. Мөн орос 140, хятад 247, бусад 748 иргэн амьдран сууж байжээ. Дээр нь нэмээд 54,450 нь ЗХУ-ын иргэд, 1,421 хятад иргэд, 809 нь бусад зүүн европын болон гадаад иргэд нэмэгдэнэ. Монголын казахуудын ихэнхи нь Баян-Өлгий аймагт Баян-Өлгий аймагт оршин суудаг. 1989 оны хүн амын тооллогоор 82750 казах, 5100 урианхай, 1382
дөрвөд, 737 тува, 393 халх, 66 захчин, 63 буриад, 16 торгууд байжээ. Аймгийн хүн амын Баян-Өлгий аймгийн хөдөлмөрчдийн дунд явуулсан судалгаанаас үзэхэд тус аймагт амьдардаг казакуудын 60 хувь нь монгол хэл мэддэг, харин монголчуудын 40 хувь нь казак хэл мэддэг (Зардыхан, Монголын хөдөлмөрчдийн эх оронч интернационалч ухамсар төлөвшиж байгаа нь, 1990, p. 132).
ЗХУ ба Монголд өрнөсөн ил тод байдал, ардчиллын нөлөөгөөр монголын казахууд эх хэл, соёлоо сэргээх шаардлагыг тавьж эхлэв. Аймгуудад наяад оны дунд гэхэд угсаатны эсэргүүцэл үүсэх эхний шинж тэмдэг ажиглагдах болов. Үүнийг дараах архивын баримтнаас харж болно. ТХ-ны Намын байгууллагын хэлстийн 1987 оны 1-р сарын 6-ны өдрийн зөвлөлгөөний протоколд С.Батмөнх “Баян-Өлгий аймагт төлөвлөгөө биелүүлэх гэж хүн ирдгээс биш, намын ажлыг шалгахаар хүн ирэхгүй байна. Нам, аж ахуйн зааг ялгааг их ярьж байна, тус аймагт өөрчлөлт гарахгүй байна”27 гэсэн нь ил тод байдлын шууд тусгал юм. 1987 оны 1-р сарын 13-ны өдөр Баян-Өлгий аймгийн Хөгжимт Драмын Театрын намын үүрийн нарийн бичгийн дарга НТХ-нд мэдээлэл бичихдээ тус театрын зарим хүмүүс “театрын 30 жилийн ойн баяр нь казах ард түмэн бидний баяр юм гэж үндсэрхэг явцуу хүрээнд ярьж байсан”, “Ойд зориулсан 2 концерт, 1 жүжгийг казах хэл дээр хөтлөн тоглосон нь тус аймагт амьдардаг урианхай, дөрвөд, тува бусад ястан казах хэлийг тэр болгон мэдэхгүй учираас урлагийн сайхныг хүртэж, мэдэрч, ойлгож чадахгүйдээ хөдөлмөрчид сэтгэл дундуур байв” энэ нь “Тус аймгийн хөдөлмөрчдөд зориулан МАХН-ын ТХ-ноос 1978 онд гарсан 149-р тогтоолд28 “Интернационалч хүмүүжлийг хүчтэй болгох тухай” заасан”-тай нийцэхгүй байгаа, тиймээс тус аймгийн “дан ганц мэргэжилдээ явуурсан зарим сэхээтнүүд үндэсэрхэг үзэл санааг илэрхийлж бусдын сэтгэлийг төөрөгдүүлэхэд хүргэж байгаа” хэмээн тэмдэглэжээ29. 1987 онд 10-р сарын 7-нд НТХ-ны хэлтсийн зааварлагч С.Гончигийн бичсэн “Баян-Өлгий аймагт семинар удирдаж, үзэл суртлын ажилтай танилцсан тухай” “Танилцуулга”-д “Үзэл суртлын ажлын тухайд гэвэл, сонин, хэвлэлийн тараалт удаан байна. Ихэнхи айл захиалсан хэвлэлээ 7-10 хоногийн дараа хүлээн авч байна. 7-р сарын сүүлчээс захиалсан хэвлэлээ аваагүй айлууд ч хааяа тааралдаж байна. Харин радио хүлээн авагч сайн ажиллаж байна. Гагцхүү төвийн радио өргөн нэвтрүүлгийг сонсох, хэвлэл ашиглах явдал хангалтгүй байна. Казах айлууд “Үнэн” сониноос өөр төвийн хэвлэл захиалж унших нь ховор байна. Олонхи айл Казахстаны нилээд хэдэн сэтгүүл, аймгийн сонин захиалж, Баян-өлгийн радиогийн нэвтрүүлэг сонсож байна. Аймгийн сонины монгол хэл дээрх хавсралтад казах

27 (МАХН-ын архив Хөмрөгний дугаар 4, Дансны дугаар 37 ХН дугаар 27 он 1987 25-р хуудас)
28 МАХН-ын ТХ-ны УТТ-ны 1978 оны 5-р сарын 10-нд гарсан “Интернационалч хүмүүжлийг хүчтэй болгох тухай” 149-р тогтоолыг 1990 оны 12-р сарын 22-нд Баян-Өлгий аймгийн иргэдийн шаардлагаар хүчингүй болгосон байна.
29 (МАХН-ын архив Хөмрөгний дугаар 4, Дансны дугаар 37 ХН дугаар 25 он 1987 69-р хуудас)

хэл дээрх сонины гол материалыг тусгахгүй байгааг анхааруулав” гэжээ30. Мөн малчдын хувьд гомдолтой байв. С.Гончигийн “Танилцуулга”-д “Нилээд малчид хөдөлмөрийн хөлсний шинэ систем амьдралд тохирохгүй, сонирхолд нийцэхгүй байна гэсэн гомдол тавьж байв” гэжээ31. НТХ-ны бүлгийн ахлагч НТХ-ны хэлстийн эрхлэгч Д.Мужаан, зохион байгуулагч Д.Намсрай нарын Баян-Өлгий аймагт 1987 оны 12-р сарын 30-ны өдөр гаргасан “Илтгэх хуудас”-д “Казах сургуулийн I ангийн сурагчдын казах хэл, математикийн сурах бичиг нэн хүрэлцээгүй байгааг судлах шийдвэрлэх” гэжээ32.
1987 онд 10-р сарын 5-ны МАХН-ын НТХ-ны хэлтсийн зааварлагч Т.Етекбайгийн “Ховд аймагт НУТС-ийн суртал нэвтрүүлэгчдийн семинар удирдаж, үзэл суртал хүмүүжлийн ажлын байдалтай танилцсан” тухай “Илтгэх хуудас”-д “Зөвлөл оронд болж байгаа өөрчлөн байгуулалтын явцад Казахстанд Крымын татаруудын болон Балтийн орнуудын дотоодод зохисгүй үзэгдлүүд гарч байгааг хэрхэн ойлгох вэ?”, “Казахстанд болсон үймээнийг тодруулан ярина уу?”, ”Крымын татаруудын тухай тодруулна уу” гэж асуужээ33. Үүнээс харахад монголын баруун хязгаарт энэ талын мэдээлэл авсан ба иргэд өөр хоорондоо хэлэлцэж ярилцдаг байжээ.
1988 он гарах үед казахуудын угсаатны эсэргүүцэл улс хүчтэй болов. 1988 оны 9-р сарын 21- ны НТХ-ны үзэл суртын хэлтсийн зааварлагч нарын бичсэн “Илтгэх хуудас”-д “Гэтэл сүүлийн үед үндсэрхэх, нутгархах үзлийн зарим илрэл цухалзаж, ялангуяа монгол, казах, гэж ялгаварласан үг яриа гарч байгаа зохисгүй хандлагыг таслан зогсоож, улмаар хөдөлмөрчдийн санаа сэтгэлийг судлан үзэж, түүний мөрөөр тодорхой арга хэмжээ авч байх, ард түмний эв нэгдлийг бэхжүүлэх, интернацианалч хүмүүжлийг хүчтэй болгох талаар үзэл суртал- хүмүүжлийн ажлыг сайжруулах шаардлагатай байна” гэжээ34. Эхэн үедээ казахуудын эсэргүүцлийн агуулга нь өөрийн хэл соёлыг сэргээх гэж тодорхойлж байв. 1989 оны 1-р сард Баян-Өлгий аймгийн Улаанхус сумын намын хорооны хурал болжээ. Хуралд оролцогчид “Үндэстэн ястны идэвхжил сэргэж хөдөлмөрлөх бүтээх идэвхи оргилж байна. Бүх юмны эх- эх хэл гэдэг юм. Ийм томхон илтгэлийг казах хэлээрээ тавьж болдоггүй юм уу? Бид зарим зүйлийг хагас дутуу, дулимаг ойлгож байна” хэмээн оролцогчдоос хурц шүүмжлэл гарчээ(Жамлийхаа, 1989 оны тавдугаар дугаар). 1989 оны 6-р сарын 15-ны өдөр Баян-Өлгий аймгийн намын хорооны III бүгд хуралд аймгийн намын хорооны гишүүн, Улаахус сумын намын хороон нарийн бичгийн дарга А.Сайлау “Бусад аль ч улс гүрэнтэй зэрэгцүүлж үзэхэд манай нам, засаг үндэсний цөөнхийн талаар явуулж ирсэн бодлогоороо нүүр улайхааргүй байх бүрэн үндэстэй юм. Үүнийг олон зүйл дээр баталж нотолж болно. Намынхаа үндэсний бодлогод манай хөдөлмөрчид баярлаж бахархаж байдаг юм. Гэвч түүх дурсгал, хэл, зан заншил уламжилалаас эхлээд сэргээх, шинэчлэх, бататгах зүйлүүд бишгүй бий гэдэг нь хэн бүхэнд тодорхой. Манай аймгийн хөдөлмөрчдийн хувьд яаралтай шийдвэрлэх шаардлагатай зарим хурц асуудлууд ч байж байна. Энэ талаар “Үнэн” сонины сурвалжлагч Балж.Ганбатын


30 (МАХН-ын архив Хөмрөгний дугаар 4, Дансны дугаар 37 ХН дугаар 32 он 1987 15-р хуудас)
31 (МАХН-ын архив Хөмрөгний дугаар 4, Дансны дугаар 37 ХН дугаар 32 он 1987 15-р хуудас)

32 (МАХН-ын архив Хөмрөгний дугаар 4, Дансны дугаар 37 ХН дугаар 28 он 1987 10-р хуудас)
33 (МАХН-ын архив Хөмрөгний дугаар 4, Дансны дугаар 37 ХН дугаар 32 он 1987 78-79-р хуудас)
34 (МАХН-ын архив Хөмрөгний дугаар 4, Дансны дугаар 37 ХН дугаар 168 он 1988 37-р хуудас)

хэд хэдэн асуудал дэвшүүлсэн материал нийтлэгдсэн явдлыг үнэхээрийн шийдвэл зохих цаг үеэ олсон чухал зүйл гэж үзэж байна”35 гэжээ.
Үүнээс харахад албан ёсны хурал дээр асуудлыг дэвшүүлж эхлэв. Цаашлаад албан ёсны хүсэлт АИХ-ын даргад ирүүлэх болов. 1989 оны 3-р сарын 27-ны өдөр Ховд аймгийн Булганы сумын казах иргэд МАХН-ын ТХ, Ж.Батмөнхөд захидал ирүүлжээ. Захидалд “МАХН-ын V бүгд хурлаас дэвшүүлэн тавьсан ил тод, илэн далангүй байхыг бид ойлгож бодсон санасан зүйлээ намын аль шатны байгууллагад чөлөөтэй тавих болсонд талархаж байна” гээд казак ястнуудын эх хэлээ хөгжүүлэх асуудал боогдмол байсныг дурдаад “Бид үр хүүхдээ төрөлх хэл дээр сургаж хүмүүжүүлэх, эрдэм мэдлэгтэй болгох, үйлдвэр, үйлчилгээний газар, хурал цуглаанд хэл хэлээр ярих бололцоо бий юу?” гэж асуугаад суманд казах сургууль байгуулж өгөхийг хүсчээ36. Уг асуудлыг НТХ онцгой анхаарч хүсэлтийн дагуу 9-р сараас зарим хичээл казак хэлээр явагдахаар болсон нь тухайн нөхцөлд тун ч шуурхай шийдсэн жишээ болов гэжээ37. 1989 оны дунд гэхэд орон нутгийн угсаатны эсэргүүцэл Баян-Өлгийн аймгийн МАХН-ын дэмжлэгтэй улам хүчтэй болов. 1989 оны 6-р сарын 15-ны өдөр Баян-Өлгий аймгийн намын хорооны III бүгд хурлын архивын материалаас харж болно. Тус хурлын явцад нийтдээ 12 хүн үг хэлснээс хоёр хүн үндэсний асуудлыг хурцаар хөнджээ38. Хуралд аймгийн нэгдүгээр НБД Б.Хурметбекийн илтгэлд “Аймгийн намын хороонд хөдөлмөрчдөөс ирж байгаа санал, тавьж байгаа асуулт, эрэлт хүсэлтийг ангилан үзвэл
Нэг. Ажил хөдөлмөр эрхлээгүй хүмүүсийг ажлаар хангах
Хоёр, аймаг, сумын төвийн хөдөмөрчдийн хүнсний хангамжийг сайжруулах Гурав, Өргөн хэрэгцээний барааг хүрэлцээтэй болгох
Дөрөв. Нийт хүн ам, юуны өмнө эх нялхсын эрүүл мэндийг хамгаалах талаар эргэлт гаргах”39 гэжээ. Мөн цааш нь “Намын Төв хорооны V бүгд хурлын шинэчлэгч үзэл санаа, өөрчлөн байгуулалтын уур амьсгалыг дагаж олон түмэн бүх талаараа идэвхжиж, тэдний эрх оронч ухамсар, үндэсний бахархал сэргэж, өргөн ардчилал, ил тод байдал гүнзгийрч буй цаг үеийн энэ аясаар намын үзэл суртал, хүмүүжлийн ажил шинэ агуулга хэлбэрээр баяжин, улам давшингүй болсон байх ёстой”40 гэжээ. Улмаар тус аймгийн удирдлага нийтлэг байгаа угсаатны зөрчлийг хурцатгахаас урьдчилан сэргийлж “Хөдөлмөрчин залуучуудад эх оронч, интернационалч хүмүүжил олгох тухай ерөнхий ярьдаг аргаа өөрчилж, уг ажлыг төрлөх сум, аймгийнхаа байгалийг унаган төрхөөр хамгаалах, ардынхаа түүх, соёл, дэвшилтэт уламжлалаас суралцах, сэргээн хөгжүүлэх, орон нутагт байдаг түүхэн дурсгалт зүйлийг олж хамгаалах, тус аймагт ажиллаж амьдардаг казах, урианхай, тува, дөрвөд зэрэг үндэстэн ястнуудын хэл, соёл, ёс заншлыг харилцан хүндэтгэж ирсэн уламжлалыг батжуулах зэрэг наад захын практик ажлаас эхлэх нь зүйтэй41” гээд улмаар тус бүгд хурлаас гаргасан

тогтоолд “Уран бүтээлчид, сэхээтнүүдээс үндэсний хэл соёлын өв, дэвшилт уламжлалыг сэргээн хөгжүүлэх талаар олон санал гарч байгааг анхааран үзэж оновчтой шийдвэрлэх нь зүйтэй. Юуны өмнө казах хэлний сургалтыг сайжруулах, мэргэжлийн багш нарыг бэлтгэх ажлыг чанаржуулах” гэж заав42. Үүнээс харахад Баян-Өлгий аймгийн хувьд казах, урианхай, тува, дөрвөд “цөөнх” ба “угсаатны дэд” бүлгүүдийн хооронд зөрчил гүнзгийрч эхэлжээ.
1989 оны 12-р сарын 25-ны өдөр Баян-Өлгий аймгийн намын хорооны IV бүгд хуралд илтгэл тавьсан нэгдүгээр НБД Б.Хурметбекийн илтгэлд “Хөдөлмөрчдийн нийгмийн асуудал, ялангуяа малчдын орон сууц, хүн амын өргөн хэрэглээний бараа, хүнсний хангамжийг сайжруулах, эх нялхсын эрүүл мэндийг хамгаалах, хүмүүсийг ажлаар хангах талаар шийдвэрлэгдээгүй асуудал, бэрхшээ багагүй байна.” гэжээ43. Энэ хурал дээр нэг л хүн хүн үндэсний асуудлыг хөндсөн байна44.
Баян-Өлгийд 1990 оны 3-р сарын 4-ны өдөр “Казах хэл соёлын нийгэмлэг” нээлтээ хийв. Улаанбаатар хотод амьдардаг томоохон албан тушаалыг хашдаг, нэр хүндтэй казах сэхээтнүүдийн байгуулсан энэхүү хөдөлгөөн нь “казах хэл соёлыг хөгжүүлэх, хамгаалах” зорилготой юм. Уг нийгэмлэгийг байгуулах зохион байгуулалтын ажлыг С.Хоржаубай, Кабидаш нар хийжээ (Эрдэнэбаатар Д. , Ард түмний ёс заншил мартагдаж, хэл соёл эвдэрсэн байлаа, 1990, хууд. 6). Чухам ийм нөхцөл байдалд МоАХ-ны Баян-Өлгий аймгийн салбар зөвлөл байгуулагдав. 1990 оны 3-р сард хувьсгалд Баян-Өлгийн аймгийн МоАХ-ны салбар зөвлөл байгуулагдсан бөгөөд хамгийн анхны жагсаал нь 3-р сарын 4-ний өдөр болжээ. Энэ өдрийн жагсаалыг Улаанбаатарын жагсаалтай зэрэг хийв.
Улмаар 1990 оны 3-р сарын 20-нд “Баян-Өлгий аймгийн казах үндэстний эв нэгдлийн хөдөлгөөн”-ийг Т.Солтаншарав, КХСН-ийг санаачлагч С.Хоржаубай нарын дөч гаруй хүн байгуулжээ. Тэд “Наурыз”-ын баярыг сэргээж 3-р сарын 21-нд тэмдэглэсэн. 1990 оны 6-р сарын 23-ны өдөр Баян-Өлгий аймагт тус хөдөлгөөн нь санаачилж МоАХ дэмжиж цуглаан зохион байгуулав. Цуглаан зохион байгуулах шалтгаан нь Аймгийн АДХГЗ-ын дарга байсан Хурметбекийг Улаанбаатараас ирсэн Даваажав гэж хүнээр хууль бусаар сольсон, аймгийн АХД, орлогч дарга, АДХГЗ-ын дарга зэрэг албан тушаалыг Даваажавын гарт төвлөрсөн, Кекебей, Дэлдэнбай нарыг ажлаас халсан, тус аймгийн зөвлөлттэй хиллэдэг хилийг хаасан, сонгуулийг будлиантуулсан зэрэг шалтгааныг дурджээ. Уг цуглааныг КЭНХ санаачилсан бөгөөд аймгийн засаг дарга Даваажав нь арав хоногийн өмнө уг цуглааныг хийлгэх зөвшөөрөл өгсөн мөртлөө урд өдөр нь хүчингүй болгожээ. КЭНХ дараах гурван зорилгыг дэвшүүлжээ, нэгдүгээрт өөрөө өөрийгөө удирдах эдийн засгийн муж (аймаг ч юм уу болгох) хоёрдугаарт, казакийг үндэстэн гэж зарлах, гуравдугаарт, орон нутагт казах хэлийг албан ёсны хэл гэж зарлах, хүлээн зөвшөөрөх зэрэг болно (Эрдэнэбаатар Д. , Ард түмний ёс заншил мартагдаж, хэл соёл эвдэрсэн байлаа, 1990, хууд. 6) Уг цуглаан нь маргаашнаас нь улс төрийн суулт болж тэмцлийн хурц хэлбэр рүү орсон бөгөөд улмаар Улаанбаатараас төлөөлөгч нар ирж талуудын дунд зөвшилцөл хийж суултыг зогсоожээ. Удалгүй энэхүү хөдөлгөөний шаардлага нь улам хурц болж эхлэв. 1990 оны намар тус хөдөлгөөнийг санаачлагчдыг төлөөлж Т.Султаншарв АИХ-ын чуулганд цахилгаан явуулахдаа “Казах

үндэстний эв нэгдлийн хөдөлгөөн”-ий өмнөөс чуулганы ажилд амжилт хүсэж уламжлахдаа “1. Сталинизмын үндэсний талаарх алдааг залруулж монгол нутагт байгаа казахуудыг үндэстэн гэж тодорхойлох. 2. Баян-Өлгий аймагт өөртөө засах эрх олгох. 3. Монголын нийт хүн амд казах үндэстний төлөөлөгч сонгох. 4. Улсын дэд Ерөнхийлөгчид Баян-Өлгий аймгаас казах үндэсний төлөөлөгчийг сонгох. 5. Казах хэлийг улсын албан ёсны хэл гэж үзэх. 6. Шинэ үндсэн хуулийг боловсруулах ажилд Баян-Өлгий аймгийн казах хүмүүсээс 3-4 хүнийг оролцуулж өгөх асуудлыг депутатуудад санал болгож байгааг тэдгээрийн сонорт хүргэж өгнө үү” гэжээ45. Дээрх мэдэгдэл нь ихээхэн шуугиан тарив. Тус холбоо нь 1990 оны аравдугаар сарын байдлаар мянга орчин талархагчидтай, Ховд, Увс, Хэнтий, Зүүн Хараа, Чандаганы САА-д салбар зөвлөлтэй бөгөөд С.Хоржаубай “Шинээр сонгогдох парламент, шинэ засгийн газар бидний талаар ямар бодлого баримтлахаас шалтгаалан, казах болон үндэсний эрх ашгийн үүднээс бид тэмцэнэ”, “Би үндэсний хэл, статус, БНМАУ-ын үндэстэн, ястны эрхийг хамгаалах хууль боловсруулна” гэжээ (Эрдэнэбаатар Д. , Ард түмний ёс заншил мартагдаж, хэл соёл эвдэрсэн байлаа, 1990, хууд. 6). 1990 оны эхний эхний хагас жилд "Баян-өлгий аймагт болсон эсэргүүцлийг бусад аймгуудтай харьцуулж үзвэл илүү идэвхтэй үндэсний асуудлыг дэвшүүлж байснаараа онцлог.
Дараагийн шатанд илүү хатуу шаардлага тавьсан, салан тусгаарлах шинж чанартай эсэргүүцэл хөдөлгөөний үйл ажиллагаа хурцдав. Дайчлагаа аймгийн төвөөс гадна сумдуудад ч гэсэн хүчтэй тархжээ. Баян-Өлгий аймгийн Толбо сумын иргэн Онгор, Махсат, Сансызбай, Женисхаан нараас АИХ-ын чуулганд ирүүлсэн цахилгаанд “үндэсний соёл зан заншилаа хөгжүүлэхийн үүднээс Зөвлөлт Казахстан, Хятадын Шинжан мужтай соёлын ба худалдааны шууд харилцаа тогтоож өгөх, үндсэн хуулинд заасан үндэстэн ястаны ялгавар эрх ашгийг хангасан тодорхой заалт тусгах саналаа илэрхийлж байна” гэжээ46. Социализмын үед зөвлөлтийг дагасан угсаатны зүйн хандлагын дагуу “үндэстэн” ба “ястан” гэсэн хоёр ойлголтыг монголд хэрэглэж ирсэн бөгөөд чухам энэ онолын дагуу “казах”-уудыг ястан гэж үзэж ирсэн. Үүнийг казахууд зүй ёсоор эсэргүүцсэн бөгөөд чухамдаа тэд өөрсдийгөө “үндэстэн” гэж хүлээн зөвшөөрүүлэхээс тэдний эсэргүүцэл эхэлсэн юм. Учир нь нэгэнтээ монголын газар нутагт нүүж ирсэн “цөөнх” иргэдийн хувьд монгол угсаа гаралгүй, турк угсаа гаралтай учир ингэж зөвшөөрүүлэх нь өөрсдийгөө хамгаалах чухал алхам байжээ. Тиймээс ч эхний шаардлагыг биелүүлсэн юм. Хоёр дахь шаардлага Баян-Өлгий аймгийн бие даасан автономи болгох зорилго нь нийт олон нийтийг ихээхэн цочирдуулав. Гэвч энэ санал олон нийтийн эсэргүүцэлтэй тулгарсан, тэр ч байтугай казахын гол сэхээтнүүд ч дэмжээгүй учраас замхран алга болсон юм. Гуравдугаар шаардлагын үр дүн болж АИХ-ын анхны ардчилсан сонгуулиар Баян-Өлгий аймгийн 16 тойрогт бүгдэд нь Баян-Өлгийд төрсөн хүмүүс сонгогдсон бөгөөд үүнээс 14-т нь казах иргэд сонгогджээ. Дээр нь Улаанбаатараас К.Зардыхан сонгогдож нийтдээ 419 төлөөлөгчөөс 15 нь казах иргэд сонгогджээ. Дөрөвдүгээр шаардлагын хувьд 1990 оны 3-р сарын 23-ны өдөр К.Зардыхан сайд нарын Зөвлөлийн орлогч даргаар томилогдсон бөгөөд дараа нь 1990 оны 9-р сард Улсын Бага Хурлын Дарга буюу Дэд Ерөнхийлөгчид С.Баяр нэр дэвшүүлсэн. Гэсэн ч тэрээр тухайн үеийн улс төрийн нөхцөл байдлыг харгалзан өөрөө татгалзсан бөгөөд харин улс төрийн хүчнүүд тохиролцож УБХ-ын орлогч даргаар К.Зардыханыг сонгожээ (Чулуун, 2015, хуудсд. 82-83). Мөн Мөн АИХ-ын

орлогч даргаар Баян-Өлгий аймг 83 дугаар тойргийн депутат, баян-Өлгий аймгийн Цэнгэл сумын хүн эмнэлгийн салбарын их эмч Х. Хүзкөй сонгогджээ (Чулуун, 2015, хууд. 72). Тавдугаар шаардлагын хувьд гэвэл үндсэн хуульд казах хэлийг монгол улсын албан ёсны хэл гэж үзэхийг хүлээн зөвшөөрөөгүй, гэхдээ хүн амын өөр хэл бүхий үндэстний цөөнх эх хэлээрээ суралцаж, харилцах, соёл, урлаг, шинжлэх ухааны үйл ажиллагаа явуулах эрхийг үл хөндөнө” гэж Үндсэн Хуульд заажээ. Зургадугаар шаардлагын хувьд шинэ үндсэн хуулийг боловсруулах үйл явцад, МоАХ-ны Баян-Өлгий аймгийн зохицуулагч Насырын Самат, МАХН-аас нэр дэвшиж сонгогдсон Ажханы Болат, хэрвээ К.Зардыханыг нэмбэл гурван төлөөлөгч УБХ-ын бүрэлдхүүнд сонгогдсон (Чулуун, 2015, хуудсд. 45-46). К.Зардыхан нь Үндсэн хуулийн төсөл боловсруулах ажлыг зохион байгуулах комиссийн орлогч даргаар ажиллаж байв (Чулуун, 2015, хууд. 109).
АИХ-ын VIII чуулганд Баян-Өлгий аймгийн казах төлөөлөгч Хурметбек “Баян-Өлгий хэмээх аймгийн нэрийг казах хэлээр, бичихэд эвгүй” хэмээн нэрийг нь өөрчлөх саналыг хэлжээ47. Чухам энэ үед эсэргүүцэгчдийн тавьж байсан шаардлага нь “монгол даргыг огцруулах”, “хилийн худалдааг нээлттэй болгох”, “үндэсний соёлыг хамгаалах” зэрэг шаардлагуудыг тавьж байжээ. 1990 оны 8-р сарын 29-ны өдөр Баян-Өлгий аймгийн Ардын Хурлын анхдугаар чуулганаар Аймгийн сонгуулийн нутаг дэвсгэрийн дарга, Ш.Жукей “Аймгийн Ардын Хурлын депутатуудын бүрэн эрхийг шалгасан дүнгийн тухай” илтгэлдээ “чөлөөт ардчилсан сонгуульд ...отог овог, нутаг усаар нь ялгаварлах” явдал гарсныг тэмдэглэсэн48 бол 1990 оны 12-р сарын 26-ны өдөр Баян-Өлгий аймгийн Ардын Хурлын анхдугаар чуулганд Баян-Өлгий аймгийн Ардын Хурлын чуулганаар 2-р тойргийн депутат А.Авил үг хэлэхдээ “үндэсний эв нэгдлийн асуудал сүүлийн үед ихээхэн яригдаж байна. Хүмүүсийн яриагаар бол зарим газар нэлээд хурцдаж байгаа бололтой. Иймд төвийн байгууллагууд, аймгийн удирдлага маань энэ талаар нэгдсэн бодлого боловсруулж хэрэгжүүлэхгүй бол дараа нь ямар нэгэн юм боллоо гэхэд хариуцлагаас зайлсхийх арга байхгүй болно шүү49гэжээ. Мөн 74-р тойргийн депутат С.Харжаубай “үндэсний асуудлын талаар хууль гарна. Энэ тухай жаахан хүлээзнэх нь зөв. Үндэсний цөөнхийн эрх ашиг удахгүй хуулиар хамгаалагдах болно” гэжээ50. Мөн Шинжаан, Алтайн хязгаартай чөлөөтэй наймаа арилжаа хийхийн тулд хилийг нээх хэрэгтэй гэсэн саналыг Баян-Өлгий аймгийн иргэдийн хувьд тавьж байжээ51.
Яг энэ үед өөр нэгэн байгууллага үүсэв. 1990 оны 9-р сард К.Сайран нарын санаачилсан “лалын шашны уламжлалыг сэргээх зорилготой “Монголын мусальманы нийгэмлэг” үүсчээ (Ганбаатар, Баян-Өлгий: сэтгэл түгшээсэн асуудал, 1990). Сайран “Казахын үндэсний эв нэгдлийн холбоо (ҮЭНХ) автоном эрх олгох, дэд ерөнхийлөгч казах хүн байх, казах хэлийг албан ёсны болгох шаардлага тавьж байгааг мэднэ. Эхний хоёрыг би дэмждэггүй. Аймаг нягт соёлын харилцаатай байдаг Зөвлөлт Казахстанаас халдаж ирсэн өвчин гэж үздэг. Казахстан манай хоёрын бодит түүхэн нөхцөл ялгаатай билээ. Зохиомлоор тусгаарлах явцуурах замаар биш үүний эсрэг аргаар явахыг хүн төрөлхтөний түүх бидэнд сургах байна. Казах хүн амын

47(Хөмрөгний дугаар 11, Дансны дугаар 3 ХН дугаар 2305, он 1990, 245-р хуудас)
48(Хөмрөгний дугаар 11, Дансны дугаар 3 ХН дугаар 2316, он 1990 74-р хуудас)
49(Хөмрөгний дугаар 11, Дансны дугаар 3 ХН дугаар 2316, он 1990 24-р хуудас)
50(Хөмрөгний дугаар 11, Дансны дугаар 3 ХН дугаар 2316, он 1990 24-р хуудас)
51(Хөмрөгний дугаар 11, Дансны дугаар 3 ХН дугаар 2316, он 1990 75-р хуудас)

бүхий л асуудал нийт Монголын ард түмний хөгжил дэвшлийн хүрээнд шийдэгдэх ёстой. Хэлний хувьд харин бодолцох асуудал бий. Дан казахууд цуглачихаад монголоор хурлаа хийх гэж биенээ зовоогоод байдаг. Энэ мэтийн аймгийн хэмжээнд зохицуулах асуудлууд байгаа. Энэ нь улсын албан ёсны хоёрдох хэл болгоно гэсэн үг биш (Халиун, Бидний ёсон нэг эхтэй билээ, 1991 ). Цааш нь Сайран “БНМАУ-ын иргэний хувьд хэлэхэд амьдрал элбэг хангалуун гэж чадахгүй. Үндэсний цөөнхийн төлөөлөгчийн хувиар бол бид өөрсдийгөө хоёрдугаар зэргийн хүмүүс гэж мэдэрдэггүй. Монголын нийт ард түмний хамт хэлмэгдэл, зогсонги үеийг үзэж өнгөрөөлөө. Олсон амжилтынхаа үр ашгийг мөн хамт хуваалцаж нэгдмэл нэг ард түмнийхээ хувиар эдэлж ирсэн. Би Зөвлөлт, Шинжаан, Турк ба Европын казахуудтай уулзаж байсан. Үзсэн сонссондоо тулгуурлаад хэлэхэд монголын казахууд бид бол хамгийн бага ядарч зүдэрч явсан казахууд юм” гэжээ (Халиун, Бидний ёсон нэг эхтэй билээ, 1991 ). Мөн тэрээр “Үндэстэн байхад энэ асуудал байх нь зүйлшгүй. Өнгөрсөн хаврын улс төрийн хурцадмал байдлыг улс төрийн хүчнүүдийн чармайлтын дүнд даван туулж нийт үндэстний нэгдлийг хангаж чадсан билээ. Өнөөдөр үндэсний асуудал илүү их анхаарах болсон байна. Энэ асуудлаар тоглож хурцатгах сонирхолтой дотоод мөн гадаад хүч бий. Дашрамд хэлэхэд ийм нөхцөлд хэвлэл онцгой анхааралтай хандах ёстой сэдэв болов уу. Сүүлийн үед төвийн хэвлэлд гарсан хоёр ч нийтлэлд миний бодлоор туйлруулж хурцатгах хандлага ажиглагдсан” гэжээ (Халиун, Бидний ёсон нэг эхтэй билээ, 1991 ). Энэ байгууллага нь бусад талуудтай харьцангүй зөвшилцөх, харилцан ойлголцоход чиглэж байснаараа ялгаатай бөгөөд онцгой чухал үүрэгтэй байв.
Казахууд олноороо амьдардаг дараагийн аймаг нь Ховд аймаг юм. 1989 оны байдлаар гэхэд Ховд аймаг нь нийтдээ 24144 хүнтэй, 26.64 хувь нь халх, 16.74 хувь нь казах, 7.06 хувь нь урианхай, 4.71 хувь нь дөрвөд, 4.59 хувь нь мянгад, 2.65 хувь нь бусад этник бүлгээс бүрддэг (Doebler, Cities, populatation redistribution, and urbanization in Mongolia:1919-1990, 1994, хууд. 323). Ховдод суугаа казахуудын хувьд 1989 оны 4-р сарын 25-нд болсон “Үзэл суртлын ажилтны бүсийн зөвлөгөөн”-д Ховд аймгийн Ховд сумын намын үүрийн нарийн бичгийн дарга Х.Халам “Манай сумын иргэд казакууд учир ухуулга сурталчилгаанд ном, сурах бичиг, кино лекц казах хэлээр явуулах шаардлага байна. Иймд казах хэл дээр ном, хэвлэл, кино ирүүлж байвал сайн байна. Телевизийн нэвтрүүлгийг ч бодмоор байна. Ховд суманд тойрог бүс харгалзахгүйгээр казах 10 жилийн сургууль байгуулах хэрэгтэй” гэжээ52.
Казахуудын угсаатны хөдөлгөөний гурав дахь төв нь Улаанбаатар байв. Улаанбаатарт ирж суурьшиж өндөр боловсрол олж авч нам ба төр, боловсрол эрүүл мэнд, урлагийн салбарт өндөр байр суурьтай болсон, тодорхой эрх мэдэлтэй болсон казах лидерүүд Улаанбаатарт төвлөрч байв. Чухам эдгээрийн манлай нь өөрчлөн байгуулалтын “од” К.Зардыхан байв53. Зардыхан 1990 оны хоёрдугаар сард МАХН-ын ЕНБД Ж.Батмөнхтэй “казах үндэстний асуудлаар” уулзалт хийхэд дарга саналуудыг нь бүрэн дэмжжээ (Зардыхан, Нулимстай жилүүдийн намтар, 2003). Тэрээр бүхий л насаараа “үндэстэн”-ий асуудлаар судалгаа хийсэн бөгөөд 1987 оноос эхлэн “ил тод байдал”, “өөрчлөн байгуулалтын асуудлаар олныг

52 (МАХН-ын архив Хөмрөгний дугаар 4, Дансны дугаар 37 ХН дугаар 295 он 1989 32-р хуудас)

53 2008 оны 4-р сарын эхээр зохиогч Казахстаны Нийслэл Алма-Ата хотод очиж К.Зардыхантай ажлын газар нь уулзаж байсан бөгөөд хүү Зардыхантай Унгарын Будапешт хотын Төв Европийн Их Сургуульд хурлын үеэр танилцах завшаан гарч байсан болно. https://www.youtube.com/watch?v=V27FkV1Z0gw

шуугиулсан хурц нийтлэлүүдийг хэвлүүлж байв. Мөн тэрээр 1990 оны МАХН-ыг шинэчлэгч “Арван таван эрдэмтэн”-ийг удирдаж байсан, 1990 оны эхний улиралд Сайд нарын Зөвлөлийн орлогч, 1990 оны анхны чөлөөт сонгуулийн дараа УБХ-ын орлогч даргаар сонгогдон ажиллав. Ж.Батмөнх даргатай уулзаж “албан бус” зөвшөөрөл авсны дараа Зардыхан Улаанбаатар хотод анх санаачлагаа эхлүүлжээ (Зардыхан, Нулимстай жилүүдийн намтар, 2003, хууд. 96).
Угсаатан, үндэстний асуудал нь сум ба аймгийн удирдлагуудад өөрсдийн төлөөллийг оруулах нь үндсэн шаардлагын нэг байв. Ховд аймгийн 1990 оны 10-р сарын 24-нд аймгийн Ардын хурлын арван зургаа дахь сонгуулийн ээлжит бус чуулган дээр депутат О.Шолтой “Аймгийн удирдлагад нэг ч казах үндэстэн алга, аймагт нэг ч казак сургууль алга. Сонгогчид ч энэ асуудлыг их тавьж байгаа. Депутат та бүхэн казакийн ард түмнийхээ төлөө ажиллах цаг ирлээ гэж байгаа. Миний энэ тавьж байгаа асуудал зөв үү буруу юу?” гэж асуухад Ховд аймгийн Ардын Хурлын Тэргүүлэгчдийн дарга, гүйцэтгэх захиргааны даргад нэрд дэвшигч Т.Батмөнх “Ховд аймгийн удирдах аппаратад 1 казак хүн байх нь зарчмын асуудал гэж үздэг. Энэ тухай намын хорооны нарийн бичгийн дарга нарт ч хэлдэг байсан, өвөл намын гишүүдийн цуглаан дээр ч ярьж байсан” гэж тайлбарлав54. Мөн хурлаар депутат Б.Төмөрбек “Монголд казах үндэстэн байгаа гэдгийг ойлгоорой гэж захиж байна. Казак иргэдийн талаар анхаарч ажиллах зүйлүүд байгаа. Хоёрдугаар 10 жилд казак нэгдүгээр анги нээгдэнэ гээд нээгдээгүй. Сонгуулийн үеэр АИХ-ын 376, 377-р тойргуудад нэг дор амьдарч байгаа 5,7 хороог 2 салгаж, үндэсний цөөнхийн сэтгэл зүй, нутаг дэвсгэрийн байдлыг үл ойшоон, үндсэндээ казак иргэдийг 2 хувааж хүчийг нь сарниулах зорилготой хуваарь хийсэн” гэж онцлон тэмдэглэсэн байна55. Мөн Налайхад казах иргэд олноороо амьдардаг газарт ч гэсэн төрөл бүрийн эсэргүүцлийн үйл ажиллагаа явагдаж байв. Сонингоор угсаатны зөрчлийг илэрхийлсэн нийтлэлүүд ч гарч эхлэв. Б.Билигт 1991 онд “Шинэ үе” сонинд “Назарбаев болон Казахстаны нөлөө, ач холбогдол өсөх нь лалын шашинтан орнуудын талархал дэмжлэгийг хүлээж, Хятад, Монгол хоёр болгоомж төрүүлэх ёстой. Шинжаан-Уйгарын ОЗО (Дорнод Туркестан) болон Монголын Баян-Өлгий аймаг дахь казахуудын асуудал ирээдүйд хоолойд тээглэсэн яс болж мэднэ” гээд казахууд нүүж болно, хүсвэл үлдэж болно, “гагцхүү Монгол улсын, монгол үндэсний тусгаар тогтнол, газар нутгийн бүрэн бүтэн байдал”-д сөрөг үзэл суртал нэвтрүүлж үйл ажиллагаа явуулж болохгүй” гэжээ (Билигт, 1991, хууд. 2).
1991 оноос ЗХУ задарч Казахстан тусгаар тогтнолоо олсон бөгөөд гадаадад байгаа казахуудыг эх орондоо буцаах хөтөлбөр хэрэгжүүлсэн нь монголын казахуудын “их нүүдэл” эхэлж нийтдээ 60000 орчим казахууд буцсан бөгөөд тэднээс багагүй хувь нь
эргээд монголдоо нүүж ирсэн юм (Werner, Cynthia., Barcus, Holly., Brede Namara, 2013, p. 523). Казахууд буцах хөдөлгөөн эхэлсэнтэй холбоотой Казахстанд болж байгаа үйл явдалд монголын казахууд өөрсдийн дуу хоолойгоо нэмэрлэж эхлэв. 1990 оны 10-р сарын 20-ны өдөр МСДН-ын Баян-Өлгий аймгийн салбар зөвлөлийн бага хурлын төлөөлөгчид “ЗХУ-ын Ерөнхийлөгч М. С.Горбачев танаа” ил захидал бичиж Казахстаны Семейнд хийж байгаа цөмийн туршилтыг эсэргүүцжээ. “Семейнд полигонд хийж буй цөмийн туршилт БНМАУ-ын баруун хойд хил орчимд, ялангуяа Баян-Өлгий аймгийн нутагт оршин сууж буй ард түмнийг

54(Хөмрөгний дугаар 11, Дансны дугаар 3 ХН дугаар 2350, он 1990 156-р хуудас)
55(Хөмрөгний дугаар 11, Дансны дугаар 3 ХН дугаар 2350, он 1990 181-р хуудас)

мөн л тийм эмгэнэлт байдалд хүргэж болзошгүй гэдгийг бид мэдэрч, сэтгэл түгшиж байна!” гэжээ (Ил захидал, 1990). Үүний дараахан Баян-Өлгий аймагт “Невада-Семей” хэмээх хөдөлгөөн үүсэв. Энэ нь хөдөлгөөн нь 1989 онд Казахстанд үүссэн бөгөөд Казахстанд байдаг Зөвлөлтийн цөмийн зэвсгийн район, түүний идэвхтэй үйл ажиллагааг эсэргүүцэж үүссэн нэг талаас казах үндэсний, нөгөө талаас энхийн төлөө хөдөлгөөн юм (Ганхуяг, 1990). Манай судалгаанд нийт эсэргүүцлийн 14 нь буюу 5 хувь нь Баян-Өлгий аймагт болсон, өндөр гэсэн ангилалд оров.
Дээрх судалгаанаас харахад “үндэсний цөөнх”, монгол “угсаатны дэд бүлэг”-ийн тоо хэмжээ эзлэх хувь нь олон байх тусам эсэргүүцэл дайчлагаа явагдахад нөлөө үзүүлдэг гэдэг нь монголын жишээн дээр нотлогдож байна. Дүгнэвэл 1990 оны ардчилсан хувьсгалаар монголд байсан монгол ба монгол бус угсаатны бүлгүүд бүгдээрээ идэвхжиж өөрсдийн үндэсний “ижилсэл”-ээ сэргээжээ. Энэхүү эсэргүүцлийг цар хүрээний хувьд нэгд, тухайн угсаатны улс дамнасан эсэргүүцэл, казах, буриад, тува, өвөрмонгол зэргийг үүнд оруулж болно, хоёрт, тухайн угсаатны аймгийн хэмжээний эсэргүүцэл, Увс аймгийнхны эсэргүүцлийг үүнд оруулж болно, гуравт, тухайн угсаатны бүлгийн сумын хэмжээний эсэргүүцэл, үүнд Ховдын казахууд, Баян-Өлгийн тува, дөрвөд, урианхай нарыг оруулж болно, гэсэн гурван хэсэгт ангилж болохоор байна. Агуулгын хувьд нэгд, хэл, соёл, шашныг сэргээх, хоёрт, цөөнх угсаатны эрхийг хамгаалах, гуравт, сум ба аймгийн удирдлага, үндэсний хэмжээний парламент, засгийн газарт угсаатны бүлгүүдийн төлөөллийг оруулах гэсэн, дөрөвт, хил нээж тухайн ижил угсаатантай чөлөөтэй эдийн засаг худалдаа хийх гэсэн, тавд тусдаа засаг захиргааны нэгж байгуулах, тавд салан тусгаарлах шинжтэй автономи эрх олж авах зэрэг байжээ. Эсэргүүцлийн хэлбэрийн хувьд өргөдөл бичих, жагсаал цуглаан зохион байгуулах, улс төрийн суулт хийх, өлсгөлөн зарлах зэргийг зохион байгуулсан байна. Угсаатны асуудал нь зөвхөн нэг аймаг биш нэг аймаг доторхи олон янзын угсаатны бүлгүүдийн хооронд үл ойлголцлыг бий болгох эхлэл үүсч эхэлжээ. Угсаатны эсэргүүцэл нь аймаг бүрт, угсаатан бүрд ялгаатай байгаа бөгөөд хамгийн өндөр давтамжтайгаар нь ангилж үзвэл казах, буриад, тува болж байна. Угсаатны эсэргүүцлийг бүхэлд нэгтгээд үзвэл ерээд оны ардчилсан хувьсгалын нэг чухал шинж чанар мөн боловч тодорхойлогч дан ганц хүчин зүйл гэж үзэж болохгүйгээрээ ЗХУ болон бусад орнуудаас ялгаатай юм. Тоон баримтаар бол нийт эсэргүүцлийн 5 орчим хувь нь угсаатны эсэргүүцлийг илэрхийлж байгаагаар үүнийг нотолж болох байна. Мөн ЗХУ-ыг тарж бутаргахад үндсэрхэг үзэл, угсаатны эсэргүүцэл шийдвэрлэх үүрэг гүйцэтгэсэн бол Монголын жишээн дээр дэглэм нурсны дараа угсаатны шинжтэй жагсаал цуглаан хурцдаж байсан, хамгийн оргил үе нь 1990 оны зургаа ба долдугаар сарууд байгаа учраас зөвлөлттэй харьцуулбал шийдвэрлэгч хүчин зүйл болоогүй гэж дүгнэж байна. Хэдий тийм ч манай орны хувьд социалиаст бусад орнуудаас ялгаатай нь монголын улс төрийн нам, хүчнүүд, “угсаатан бүлэг”, “дэд бүлэг”-үүд иргэдийн дийлэнхи нь энэ асуудлыг дэвэргэсэнгүй, хурцатгасангүй, тэр үеийн бүх шатны удирдлагууд нь асуудалд голчтой, нухацтай, судалгаа баримттай, тайван, хүлээцтэй хандаж харилцан буулт хийсний ачаар харилцан ойлголцож шийдлээ олж чадаж байв.

